
ŞORLAŞAN  ÝERLERI  DIKELTMEKDE  BUÝAN  KÖKÜNIŇ 
GALYNDYSYNY  PEÝDALANMAGYŇ  ÄHMIÝETI*

Saparmuradow Hudaýberdi, 
Türkmenistanyň Ylymlar akademiýasynyň 

Halkara ylmy-tehologiýa parkynyň aspiranty

Gysgaça beýan

Bu makalada ikilenji şorlaşma we şorlaşma hadysasyna täze sezewar bolan topraklarda tebigy 
sorbent hökmünde buýan köküniň önümçilik galyndylaryny peýdalanmak arkaly duzlulygyň peselişiniň 
netijeleri beýan edildi. Ylmy barlaglar Lebap welaýatynyň “Gülüstan” daýhan birleşiginde ikilenji 
şorlaşan topraklarda geçirildi. Tejribeleriň dowamynda ikilenji şorlaşma eýe bolan topraklarda 
duzlaryň umumy mukdary 12,03-16,09%-e deňdir. Täze şorlaşyp başlan topraklarda bolsa duzlaryň 
umumy mukdary 7,1-8,5% çenli aralykda saklanýar. Geçirilen tejribe işlerinden soňra duzlaryň 
umumy mukdarynyň 2,53-6,35% çenli kemelýändigi ýüze çykaryldy.

Buýan köküniň önümçilik galyndysyny topragyň ikilenji şorlaşmagynyň öňüni almakda 
tebigy sorbent hökmünde peýdalanmagyň örän ähmiýetlidigi barlaglarymyzyň netijesinde ýüze 
çykaryldy. Topraga sorbent häsiýetli ýeňil dargamaga (çüýremäge) ukyply maddalar sepilende 
şorlaşan topraklardaky duzlary çalt özüne siňdirip bilýär. Soňra duzlary adsorbirlän buýan köküniň 
galyndylary wagtyň geçmegi bilen toprakda ýaşaýan mikroorganizmler tarapyndan dargadylýar. Bu 
bolsa topragyň gumusynyň artmagyna getirýär we ýere goşmaça dökün bolup hyzmat edýär.
Esasy sözler: ikilenji şorlaşan toprak, tebigy sorbent, süýji buýan, mikroorganizmler.

Giriş

Merkezi Aziýa döwletlerinde her ýylda ýerleriň şorlaşmasy netijesinde ekin meýdanlaryndan 
2% hasylly toprak ulanyşdan çykarylýar. Ekin meýdanlarynda suwaryş suwlarynyň kadasyndan 
köp ulanylmagy, ýerasty toprak suwlarynyň ýokary göterilmegi we adamyň hojalyk işleriniň täsiri 
netijesinde toprak üstünde duzlaryň aşa toplanmagyna getirýär. Bu bolsa ýerleriň güýçli şorlaşmagyna 
we oba hojalygynda ýaramsyz ýerleriň köpelmegine alyp barýar. Oba hojalygynda şeýle şorlaşan 
ýerleriň dikeldilmegi üçin tehniki serişdeler we uly möçberde maýagoýumlar gerek bolýar (Kushiev, 
Noble, Abdullaev, Toshbekov, 2005; Ташбеков, Алтмишев, 2017).

Oba hojalygynda peýdalanylýan dürli faktorlaryň täsiri bilen ikilenji şorlaşan ýerlerde ekinleriň 
hasyllylygynyň derejesi örän pes bolýar. Geçirilen barlaglara görä oba hojalyk ekinleriniň hasyllylygy 
az şorlaşan ýerlerde 15-20%-de, orta şorlaşan ýerlerde 35-40%-e, güýçli şorlaşan ýerlerde bolsa 70-
80%-e çenli peselýär. Hatda zäherli duzlaryň toprak üstünde köp toplanmagy ekinleriň hasylynyň 
hiline hem täsirini ýetirip bilýär (Михайлова, 1966; Пономарева и др., 2016).

Bu ugurda esasy ylmy meseleleriň biri hem ikilenji şorlaşan topraklaryň ýüze çykyş ýagdaýlaryny 
öwrenmek, degişli melioratiw çäreleriň görnüşlerini kesgitlemek we olary ekin meýdanlarynda ýola 
goýmak bolup durýar.

Döwletimizde häzirki wagtda şorlaşan ýerleriň hasyllylygyny we önümliligini dikeltmekde 
netijeli işleri peýdalanmak bilen baglanyşykly düýpli ylmy barlaglar alnyp barylýar, şeýle-de şorlaşan 
ýerleriň melioratiw ýagdaýyny gowulandyrmak üçin şora çydamly köpsanly ösümlikler ösdürilip 
ýetişdirilýär. Ýokary netijeli we amatly fitomeliorasiýa işleriniň hataryna ikilenji şorlaşan topraklarda 
süýji buýany ösdürip ýetişdirmek degişli bolup durýar. Buýan gymmatly ösümlik çig malyna we 
dermanlyk ösümlikler toparyna degişliligi bilen hem tapawutlanýar. Mundan başga-da buýan iýmit 

senagatynda, reňk almakda, ýerüstki bölekde ot-iýmlik hökmünde we ş.m. giňden peýdalanylýanlygy 
bilen tapawutlanýar (Атаев, Дурдыев, Арзямова, 2022).

Amyderýanyň kenarynda giňden ýaýran süýji buýan (Glycyrrhiza glabra L.) köpýyllyk otjumak 
ösümlik bolup, kösükliler (Fabaceae) maşgalasynyň görnüşidir. Onuň şahaly boýunyň umumy 
uzynlygy 100-150 (180) sm-e ýetýär. Baldaklarynyň üst ýüzi ýylmanak ýa-da mäzli tikenli, gysga 
tüý örtükli bolýar. Çylşyrymly gurluşly ýapraklary 8-20 sm-e deňdir. Ýaprajyklarynyň jübüti 3-8 
sany, olaryň uzynlygy 2-4 sm-e, ini 1-2 sm-e ýetýär. Gültäji gülgüne ýa-da ak reňklidir. Kösüklerinde 
2-8 sany tohumlary saklanýar. Tohumlarynyň reňkleri goňur ýa-da ýaşyl-çal reňkli bolýar. Olaryň 
uzynlygy 3-3,5 sm-e, ini 2 mm-e deňdir. 1000 sany tohumynyň umumy massasy 6,5-7,2 gramma 
ýetýär.

Süýji buýan kökbaldakly ösümlikdir. Ösüşiniň dowamynda buýanyň ýerasty synalary emele 
gelip, esasy we gapdal kökleri, şeýle-de gorizontal hem-de wertikal ugurlara ýaýraýan çylşyrymly 
köpgatly (ýarusly) kökbaldaklary bolýar (Надежина, 1965).

Amyderýanyň boýundaky buýan ösümligi wegetasiýa döwrüne mart aýynyň ikinji ýarymynda 
başlaýar. Apreliň başlaryna bolsa gülleri gunçalaýar. Köpçülikleýin gunçalamak aprel aýynyň 
ortalaryna hasaba alyndy. Maý aýynyň başyna ilkinji güller açylýar, ahyryna bolsa köpçülikleýin 
güllemäge başlaýar. Iýun aýynda köp tohumly ýaş kösükleri görmek bolýar. Iýul aýynyň ahyryna, 
awgust aýynyň başyna buýanyň tohumlary doly bişip ýetişýär. Sentýabr aýynda ýapraklaryny 
düşürip başlaýar. Oktýabr aýyndaky ilkinji sowuklardan soň, noýabr aýynda buýanyň ýerüsti bölegi 
guraýar. Şeýlelikde, buýan ösümliginiň umumy wegetasion döwri 207 günden 260 güne çenli ýetýär 
(Гладышев, Кербабаев, 1974).

Oba hojalygynda fitomelioratiw işler bilen bir hatarda gidrotehniki, himiki we agrobiologiki 
çäreleriň yzygiderli dogry we kadaly alnyp barylmagy topragyň ýokary hasyllylygyny saklamaga 
ýardam berýär (Доспехов, 1985).

Ylmy işde topragyň şorlaşmagyna garşy göreşmekde ösümlikleriň senagat galyndylaryny tebigy 
sorbent hökmünde ulanmak gözöňünde tutuldy. Sorbent hökmünde Lebap welaýatynyň «Buýan» 
obasenagat toplumynda işlenilen buýan köküniň galyndylaryny peýdalanmak ýola goýuldy.

Türkmenistanyň Saglygy goraýyş we derman senagaty ministrliginiň «Türkmendermansenagat» 
birleşiginiň S.A.Nyýazow adyndaky «Buýan» obasenagat toplumynda Amyderýanyň goşa 
kenaryndan ýygnalan buýan kökünden taýýarlanylýan önümler Amerikanyň Birleşen Ştatlaryna, 
Hytaýa, Ýaponiýa, Fransiýa, Hindistana, Serbiýa we beýleki ýaly döwletlere eksport edilýär. «Buýan» 
obasenagat toplumynda buýan köküni taýýarlamak toparlaýyn usulda ýola goýulýar. Bu topluma 
degişli toparlaryň 10-synda buýan köki ýygnalýar. Köki ýygnamak işleri ýazdan tä güýzüň ahyryna 
çenli Köýtendag sebitlerinden Darganata etrabyna çenli aralykda alnyp barylýar. Ýygnalan buýan 
kökleri Amyderýanyň üsti bilen hereket edýän ýük gämileriniň, ulaglaryň kömegi bilen topluma 
getirilýär we önümçilikde peýdalanylýar (Аширова, 1971).

Barlaglaryň netijelerine görä, toprakdan köwlenip alnan buýan kökleriniň çyglylygy ortaça  
65%-e ýetýär. Çyglylygy 12%-e düşýänçä kökler toplumda ýörite usullar we tehnikalar arkaly 
guradylýar. Şondan soň buýan kökleri senagatda işlenilmäge doly taýýar bolýar. 

Obasenagat toplumynda buýan kökünden 3 görnüşli önüm alynýar. Olar: baglanan buýan kökleri, 
onuň goýy hem-de gury ekstraktlarydyr.

Bu toplumyň önümleriniň agramly bölegi daşary ýurtlara eksport edilip, belli bir böleginden 
«Saglyk» derman kärhanasynda ýokumly şerbetler we melhemlik çaýlar taýýarlanylýar. 

«Buýan» obasenagat toplumynda buýan köküniň her bir tonnasyndan, takmynan, 498–500 
kg-a golaý galyndy galýar. Bu galyndylar ammarlara ýygnanylýar we köplenç, dökün hökmünde 
peýdalanylýar.

Buýan köküniň önümçilik galyndysyny topragyň ikilenji şorlaşmagynyň öňüni almakda tebigy 
sorbent hökmünde peýdalanmagyň örän ähmiýetlidigi barlaglarymyzyň netijesinde ýüze çykaryldy. 
Topraga sorbent häsiýetli ýeňil dargamaga (çüýremäge) ukyply maddalar sepilende şorlaşan 
topraklardaky duzlary çalt özüne siňdirip bilýär. Soňra duzlary adsorbirlenilen buýan köküniň 
galyndylary wagtyň geçmegi bilen toprakda ýaşaýan mikroorganizmler tarapyndan dargadylýar. Bu 
bolsa topragyň gumusynyň artmagyna getirip, ýere goşmaça dökün bolup hyzmat edýär.

Barlag usullary

Tejribe 2022-2024-nji ýyllarda Saýat etrabynyň “Gülüstan” daýhan birleşigine degişli 0,30 ga 
meýdanyň şorlaşan toprakly we täze şorlaşma ýüze çykan ýerlerinde geçirildi.

Tejribe işimiz iki ýagdaýda alnyp baryldy. Birinji tejribe işi toprak suwlarynyň göterilmegi 
netijesinde ikilenji şorlaşan topraklarda alnyp baryldy. Buýan köküniň senagat galyndylaryndan 
tebigy sorbent serişdesini taýýarlamak üçin buýan köküniň galyndysy 60-65°C-de doly guraýança 
gyzdyryldy. Soňra 2-3,5 sm ululykda owradyldy. Ösümlik galyndysyndan taýýarlanylan önüm 
ikilenji şorlaşan toprakly ýerlere 7-8 sm beýiklikde düşeldi we on sany aýratyn kölçelere bölüp, 80 
sm inlilikde joýalar çekildi. Suwaryş işleri yzygiderlilikde geçirilip, ýylyň dowamynda 7-8 gezege 
çenli suwaryldy. Tebigy ýagyş, gar suwlarynyň we suwaryş işleriniň netijesinde buýan köküniň 
galyndylary çüýräp başlandan soň 25-30 sm çuňlukda sürüm işleri geçirildi.

Ikinji tejribe işinde täze şorlaşma başlan topraklarda toprak suwlarynyň, ýokary göterilip, olaryň 
bugarmagy netijesinde topragyň üstki hasyl gatlagyna duzlaryň toplanmagyndan goramak maksady 
bilen buýan köküniň galyndysy 30-35 sm ululykdaky kökleri 9-10 sm beýiklikde düşeldi we çuň sürüm 
işleri geçirildi. Çuň sürüm işlerini geçirmegiň esasy sebäbi buýan kökleriniň toprak çuňluklaryna 
düşmegi we suwuň bugarmagy netijesinde göterilýän hem-de toprak üstünde az mukdarda saklanýan 
dürli duzlaryň adsorbirlenmegini üpjün edýär. Netijede, ikilenji şorlaşma sezewar bolýan topraklaryň 
duzlaşmagynyň öňi alynýar. Şeýle şorlaşan ýerlerde bölekleýin dikeltmek işleri geçirilenden soňra 
topragyň gurplulygyny has-da gowulandyrmak maksady bilen arpa we mekgejöwen ýaly galofil 
ösümlikleri ösdürip ýetişdirmek ýola goýuldy. Bu bolsa toprakdaky saklanýan duzlaryň has-da 
özleşmegine ýardam berýär, şeýle-de ösümlikleriň toprakda galan kökleriniň belli bir wagtyň 
dowamynda mikroorganizmler tarapyndan dargadylmagy topragyň çüýrüntgi bilen baýlaşmagyna 
getirýär. Şor topraklaryň hil görkezijileri, degişlilikde, toprak nusgalyklarynda himiki seljeriş 
geçirmek ýoly bilen barlanylyp duruldy. Himiki seljerişler Türkmenistanyň Ylymlar akademiýasynyň 
Halkara ylmy-tehologiýa parkynyň Biotehnologiýalar barlaghanasynda ýerine ýetirildi.

Ara alnyp maslahatlaşmalar

Barlaglaryň netijelerine görä Saýat etrabynyň “Gülüstan” daýhan birleşiginiň ikilenji şorlaşan 
ekin meýdanlary duzlaryň saklanyşynyň derejesine laýyklykda ortaça şorlaşan ýerler hasaplanýar. 
Bu şorlaşan topraklarda duzlaryň umumy mukdary 12,03-16,09%-e deňdir. Täze şorlaşyp başlan 
topraklarda duzlaryň umumy mukdary 7,01-8,05%-e çenli aralykda saklanýar. Geçirilen tejribe 
işlerinden soňra toprakda saklanýan duzlaryň umumy mukdary 2,53-6,35%-e çenli peselýändigi 
hasaba alyndy. Ikilenji şorlaşan topraklarda oksidleriň we elementleriň saklanyşynyň ortaça umumy 
mukdary 1-nji we 2-nji tablisalarda görkezilendir.

1-nji tablisa

Ikilenji şorlaşan topraklarda oksidleriň umumy saklanyşynyň mukdary

MgO Al2O3 SiO2 P2O5 SO3 K2O CaO
2,308% 8,278% 34,085% 0,762% 1,477% 3,562% 20,897%

TiO2 V2O5 Cr2O3 MnO Fe2O3 NiO CuO
1,064% 294,6 ppm 290,5 ppm 0,191% 10,531% 105,4 ppm 150,7 ppm

ZnO Ga2O3 As2O3 Rb2O SrO Y2O3 ZrO2
219,2 ppm 40,1 ppm 38,9 ppm 218,4 ppm 0,137% 63,0 ppm 454,0 ppm

In2O3 BaO Eu2O3 PbO Cl Br L,O,I
0,288% 641,5 ppm 593,8 ppm 41,9 ppm 1,344 % 21,1 ppm 14,76%

2-nji tablisa

Ikilenji şorlaşan topraklarda himiki elementleriň ortaça saklanyşynyň mukdary

Mg Al Si P S Cl K
1,899% 6,176% 23,608% 0,529% 0,953% 2,212% 5,072%

Ca Ti V Cr Mn Fe Ni
27,038% 1,256% 330,6 ppm 392,1 ppm 0,299% 15,001% 187,2 ppm

Cu Zn Ga As Br Rb Sr
258,9 ppm 378,7 ppm 64,2 ppm 63,5 ppm 45,5 ppm 432,5 ppm 0,251%

Y Zr In Ba Eu Pb L,O,I
107,7 ppm 728,8 ppm 0,421% 0,115% 987,7% 84,1 ppm 14,76%

Täze şorlaşyp başlan topraklarda oksidleriň we elementleriň saklanyşynyň ortaça umumy 
mukdary 3, 4-nji tablisalarda görkezilen.

3-nji tablisa

Täze şorlaşyp başlan topraklarda oksidleriň umumy saklanyşynyň mukdary

MgO Al2O3 SiO2 P2O5 SO3 K2O CaO
1,105% 3,608% 13,064% 0,372% 0,43% 1,504% 14,708%

TiO2 V2O5 Cr2O3 MnO Fe2O3 NiO CuO
0,05% 78,5 ppm 79,8 ppm 0,113% 5,304% 75,46 ppm 78,85 ppm
ZnO Ga2O3 As2O3 Rb2O SrO Y2O3 ZrO2

85,1 ppm 21,4 ppm 18,5 ppm 121,3 ppm 0,75% 32,0 ppm 213,0 ppm
In2O3 BaO Eu2O3 PbO Cl Br L,O,I

0,124% 403,2 ppm 211,4 ppm 23,5 ppm 0,33% 16,2 ppm 9,81%

4-nji tablisa

Täze şorlaşyp başlan topraklardaky himiki elementleriň ortaça saklanylyşynyň mukdary

Mg Al Si P S Cl K
1,089% 5,076% 20,409% 0,256% 0,457% 2,111% 3,031%

Ca Ti V Cr Mn Fe Ni
19,038% 1,143% 255,7 ppm 304,3 ppm 0,256% 10,787% 127,2 ppm

Cu Zn Ga As Br Rb Sr
199,5 ppm 334,7 ppm 45,2 ppm 40,5 ppm 38,6 ppm 301,5 ppm 0,122%

Y Zr In Ba Eu Pb L,O,I
68,3 ppm 550,8 ppm 0,305% 0,101% 499,7% 59,1 ppm 18,48%

5-nji tablisa

Ikilenji şorlaşan topraklarda duzlaryň peselişiniň umumy mukdary

Görkezijiler Barlag meýdançasy Tejribe geçirilen meýdança
Ph 8,90 8,66
Conductivity (µs/sm) 5510,2 3168,1
Duzlar (%) 2,55 1,95

5-nji tablisadan görşümiz ýaly ikilenji şorlaşan topraklarda duzlaryň umumy mukdary 2,55%-e 
deňdir. Geçirilen tejribelere laýyklykda duzlaryň mukdarynyň peselmegi netijesinde 1,95%-e deň 
boldy.

NETIJE

1.	Şorlaşan topraklarda buýan köküniň senagat galyndylaryny tebigy sorbent hökmünde 
peýdalanmak arkaly duzlaryň mukdaryny kemeldip bolýandygy kesgitlenildi.

2.	Ikilenji şorlaşan topraklarda duzlaryň umumy mukdary 12,03-16,09%-e, täze şorlaşyp başlan 
topraklarda bolsa 7,01-8,05%-e çenli saklanýar. Tebigy sorbent düşelenden soňra duzlaryň umumy 
mukdary 2,53-6,35%-e çenli kemelipdir.

3.	Ikilenji şorlaşan topraklarda buýan köküniň senagat galyndylary 2-3,5 sm ululykda owradylyp, 
7-8 sm beýiklikde düşeldi. Täze şorlaşma başlan topraklarda buýan köküniň galyndysynyň 30-35 sm 
ululykdaky kökleri 9-10 sm beýiklikde düşeldi we çuň sürüm işleri geçirildi.

